
同大將徐達等倂取中原○詔以太牢祀先師孔子于國

學仍遣使詣曲阜致祭諭之曰仲尼之道廣大悠久與天

地相並故後世有天下者莫不致敬盡禮修其祀事朕今

爲天下主期在明敎化以行先聖之道今旣釋奠國學仍

遣爾修祀事于闕里爾其敬之○徐達等兵取南昌路斬

其守將申榮王元輔進克棣州攻安樂元守將命勝遁去

其郎中張仲毅出降○定賦役法

　〈法以田一頃出夫一人不及頃者以別田足之遇有興作于農隙徵發　上慮經營興作役及貧民故定此例〉

改太史院爲司天監又置囘囘司天監○詔湯和還明縣

造海船漕運北征軍餉

三月徐達等引兵上黃河克永城歸德許州取汴梁守臣

李景昌遁○以劉基爲御史中丞兼太子贊善大夫　上

御奉天門與劉基論用兵謂基曰克敵在兵而制兵在將

兵無節制則將不任將非其人則兵必敗是以兩軍之閒

決死生成敗之際有精兵不如良將基對曰臣蒙　聖上

厚恩得侍左右每觀妙筭初謂未必皆然及至摧鋒破敵

動若神明臣由是知任將在上將之勝不若王之勝也然

臣觀　陛下常不拘古法而勝此尤所難也　上曰戰者

謀也因敵制勝豈必泥於古哉朕嘗親矢石觀戰陣之事

闔闢奇正頃刻變化猶風雲之無常勢要在通其變耳亦

--

何暇論古法耶○陳州守將左君弼降先是君弼自廬州

走安豐安豐破復走汴梁元將李克彞使守陳州　上遣

使陳州以書諭君弼曰曩者兵連禍結非一人之失予勞

師暑月與足下從事足下乃舍其親而奔異國是皆輕信

羣下之言以至於此雖悔何及今足下奉異國之命禦彼

邊疆與予接壤若欲獻計帥師復境其中輕重自可量也

且予之國乃足下父母之國合肥之城乃足下丘壟桑梓

之鄕寧不思乎天下兵興豪傑並起豈惟乘時以就功名

亦欲保全父母妻子於亂世足下以身爲質而求安於人

旣已失策復使𡸁白之母糟糠之妻獨居寡處各天一方

朝思莫望以日爲歲足下縱不妻子爲念何忍忘情於老

親哉功名富貴可以再圖生身之親不可再得足下能留

意于是幡然而來予當棄前非仍復待以故舊則足下以

天理人心舉無不順矣君弼得書猶豫不能決　上乃歸

其母于陳州君弼感泣至是王師下山東西至汴洛君弼

納欵降命爲廣西衛指揮僉事○楊璟等兵圍永州月餘

不下璟乃分兵遣周德興張彬進取全州元平章阿思蘭

夜遁奔象州全州民以城降於是道州寧州桂陽藍山常

寧守將皆來降攻武岡州守將曾權亦降○廖永忠等率

舟師自福州航海趨廣東先遣人以書至廣州招諭元分

